
Om denne boka

Frå 1960-talet og fram til i dag har ordet forsvinne skapt politiske avgrunnar og personlege tragediar på det latinamerikanske kontintentet. Som NRK-journalist har Sigrun Slapgard fortalt om menneske i sentrum av dramatiske hendingar. Menneske som står opp mot overmakta, som risikerer livet for å få til endring.

Sigrun Slapgard tar oss med på reisene sine; til El Salvador, der koder og forkledning er kvardagen for Slapgard sine kontaktar, men også døden; inn i den colombianske jungelen for å møte FARC-geriljaen i den nye, skjøre fredstida; og til Buenos Aires, der bestemødre nå opplever underet med at bortførte barnebarn kan dukke opp igjen over tretti år etter militærdiktaturet.

Dette er historier som har nekta å sleppe tak i Sigrun Slapgard, som har blitt del av hennar eige liv. Ei sterk og personleg bok om mot og kraft, lys og mørke.


Sigrun Slapgard

Eg har sett jaguaren

Latinamerikanske historier
Dokumentar

Til minne om Marianella García Villas, til minne om
Gitte Dæhlin, til minne om dei namnlause med mot.


Jaguaren, krigens tiger, jungelens kraft.

I Latin-Amerika er jaguaren til stades i språket,
i kunsten, i mytane, der livet står på spel. Dyret som
ser om natta og til båe sider, dyret med tilgang til
underverda.

Mennesket ser på kongen av kattedyra og hentar mot.


Oslo, august 2017

Vi sit på ein kafé på Storo storsenter, bøyer oss fram mot kvarandre i støyen. Kvinna på den andre sida av bordet har vore nonne. Nå er ho enke. Dei siste åra, etter at eg fann henne, har vi møtst her, på McDonald’s. Gjerne på tysdag klokka to. Det er ei historie eg prøver å nøste opp i, ei av fleire. Eg leitar bak masker og falske namn, i mange land som hennar er det først nå dei kan skrive si sanne historie.

Da eg fann fram til Laura frå El Salvador, fall ei brikke på plass. Ho har blitt norsk sjukepleiar og har snart levd mesteparten av livet i Oslo. Men det er meir, i den delen av livet som var løynd i så lang tid.

Nå har eg eit nytt spørsmål til henne. På mi siste reise til El Salvador dukka det opp ein bunke gamle dokument med vitneutsegner om ei drapssak.

Eg har ei aning om noko eg har grunda på i lang tid. Eg har vegra meg for å spørje, nå tar eg sats og tenker at eg må våge.

– Veit du kven denne Luz María var, ho som var den siste som såg den drepne?

Eit forbløffa blikk og eit smil.

– Ja, klart det.

I historieforteljinga om Latin-Amerika er det mange rom for sanning. Det er så mye du aldri kan vite sikkert, men likevel veit, seier argentinske Guido. I mesteparten av sitt førti år gamle liv har han levd som Ignacio Hurban Rodrígez, uvitande om at han blei stolen frå foreldra under diktaturet.

Eg går og ventar på ein telefon, frå ei som ennå ikkje veit kva slags namn ho skal bruke. Militæroffiseren som tok henne frå den eigentlege mora, skreiv henne inn i namneregisteret som María Carolina, eit namn ho har kjent som sitt eige i over tretti år. Kan ho nå bli Catalina, den Catalina mora ville ho skulle bli?

Eg er i arbeid med forteljingar om menneske eg har følgt i mange år og gjennom mange politisk skifte. Det er historier om bestemødrer som nektar å gi opp i Argentina, om den norske kunstnaren Gitte Dæhlin hos mayafolket, om Ingrid Betancourt i kamp mot jungellova i Colombia.

Forteljinga om eit namn, eit menneske, kan vise kva storpolitikk, diktatur og krig handlar om, i det verkelege livet.

Det er historias menneskelege avtrykk eg er opptatt av, på eit kontinent med rystande skilnad mellom fattig og rik, der jordskjelv og vulkanutbrot har blitt slitne metaforar på politikken. Eg ser mens eg skriv dette, at det òg blir ei forteljing om vilje. Mine historier handlar om menneske som vil vere førande i eige liv, gjere noko for andre, betre livsgrunnlaget.

Her går liner heim til oss i Norge, i fleire av historiene om nordmenn og latinamerikanarar i denne boka.

